Һорауҙар
9 - 11 кластар өсөн интернет-олимпиада тест һорауҙары
1.  Гонаһым  туҙан – тау кеүек язам (Ш. Бабич). Ш. Бабичтың ошо һөйләменән өс төрлө тел күренешен билдәләргә: 1) һүрәтләү сараларын; 2) лексик үҙенсәлекте; 3) синтаксик үҙенсәлекте.

2. Аҡйондоҙҙоң ҡыҙыл һаплы йылтыр урағы беренсе ҡабымын ҡырт иттереп тешләп өҙҙө. Икенсеһен, өсөнсөһөн семетте. Шунан китте был, эй китте! Уң ҡулындағы урағы йылт-йылт итеп кенә ҡала, һул ҡулындағы усмаһы ураҡ көйөнә, нисектер, әйләнә-әйләнә бейеп бара (М. Кәрим). Өҙөктәге аҫтына һыҙылған һүрәтләү сараларының төрөн билдәләргә, мәғәнәләрен аңлатып яҙырға.

3. Мин беләһенән инде ул, өйҙән-өйгә йөрөп, ваҡ-төйәк мал, эбер-себер йәнлек, эт-бесәй тиреһе йыя. Ат-һыйыр, айыу-бүре, болан-мышы тиреһе уға тәтемәй. Улары туп-тура кооперативҡа китә (М. Кәрим). Парлашыу юлы менән яһалған һүҙҙәрҙең ниндәй мәғәнәле һүҙҙәрҙән яһалыуын билдәләп, аңлатып яуап яҙырға.

4. – Ниңә шулай боҫтоң, синнай? Ниңә йоҡламайһың? – тине Оло инәйем. (М. Кәрим). «Синнай» һүҙенең килеп сығышын аңлатып яҙырға. Ниндәй үҙенсәлек күҙәтелә?

5. Ҡара Йомағол һыйлаған аҡ бәрәсте эйәртеп өйгә ҡайтып киттек. Оло инәйем мине мин муйынына еп тағып аҡ бәрәсте етәкләп алдым.

 (М. Кәрим). Һөйләмдә тыныш билдәләрен ҡуйырға һәм тыныш билдәләренең ҡуйылышын аңлатып яҙырға.

6. Беҙҙең баҡсала бер сәтләүек ҡыуағы үҫә. Был ағас беҙҙә тылсымлы иҫәпләнә. Әгәр ете төн уртаһында уның сәскә атҡан сағына тап булһаң, әгәр бер сәскәне өҙөп өлгөрә алһаң, әгәр ус төбөңдө үткер бәке менән ярып, шул сәскәне тирең аҫтына ҡыҫтырһаң, һине һис ниндәй әҙәм заты күрмәйәсәк. Бер рухҡа әйләнәһең дә ҡуяһың (М. Кәрим). Аҫтына һыҙылған һөйләм составы буйынса ниндәй?

7. Инде мин өй яғына ҡарарға ла ҡурҡам: бына ишек асылыр ҙа, унан Ҡара Йомағол өсөн ҡот осҡос бәлә килеп сығыр һымаҡ (М. Кәрим). Һөйләмдә ни өсөн ике нөктә ҡуйылған?

8. Өйҙән Оло инәйем бер-ике тапҡыр сығып күренде, бер йәш ҡатын өс көйәнтә һыуға барып ҡайтты. Көн инде кискә ауышты. Теге өрөк әллә ҡасан ауыҙҙа иреп юҡ булды. Уның сәтләүеге абайламаҫтан ҡыҙыл һандыҡҡа төшөп китте (М. Кәрим). Аҫтына һыҙылған һүҙҙең мәғәнәһен аңлатырға,

 Мостай Кәрим ниндәй тел күренешен ҡулланған?

9. Тәңкә-тәңкә булып һалынып тора

Йәшел япраҡтары талдарҙың.

Талдар ҡайғыралар: берәй юлсы

Ботаҡтарын ҡырҡып алғандыр (Р. Ниғмәти). Бирелгән шиғыр юлдарының идея йөкмәткеһе, художество һәм грамматик үҙенсәлеге ниндәй саралар менән сағылдырылған?

10. Ҡаҙаҡта боронғонан бер мәҡәл бар, 

      Әйткәндәр: ауырыу – аштан, дау – ҡарындаштан (М. Аҡмулла). Һөйләмдең схемаһын төҙөргә, төҙөлөшө буйыса ниндәй һөйләм, аҫтына һыҙылған һүҙгә тулы морфологик анализ яһарға.

11. М. Аҡмулланың түбәндә бирелгән шиғыр-йомағының яуабын билдәләргә, күп нөктәләр урынына кәрәкле һүҙҙе һәм тыныш билдәләрен ҡуйырға, ни өсөн ҡуйылғанын аңлатырға:

... ағалыр... күперәлер гөрөлдәп... 

Ҡыш ... ҡаталыр... көҙ ... яталыр дерелдәп.

Ҡайсаҡ ташып... ҡайсаҡ ашып ярынан...

Ҡайсағында һыуала әкренләп (М. Аҡмулла).

12. Баҫма һалдым шишмәгә,

      Былбыл баҫып эсмәгә (М. Кәрим). Мәғәнәһе, төҙөлөшө буйынса һөйләмдең төрөн билдәләргә. -мәгә ялғауының тел үҙенсәлеген билдәләргә, ниндәй ҡылым мәғәнәһен белдереүсе форма? 

13. (Ни юҡ уның һандығында?! – 

Яулыҡтары, һөлгөләре,

 Хушбыйҙары, һабындары,

Хатта ваҡ-ваҡ көҙгөләре...)

«Өлөшһөҙҙәр ҡалмаһын», – ти,

Ошо уның бар хәстәре (М. Кәрим).

 Бирелгән һөйләмдә ниндәй конструкция йәйәләр эсенә алынған, уй-фекергә ниндәй мөнәсәбәтте белдереү өсөн ҡулланылған? Аңлатып тулы яуап яҙырға.

14. Төйәп-төйәп тултырманыҡ

      Туй малын һандыҡ-һандыҡ,
       Йөҙгә ҡыҙыллыҡ килмәҫлек

       Үҙебеҙсә яһандыҡ (М. Кәрим).

Аҫтына һыҙылған һүҙ һөйләмдә ниндәй синтаксик функция үтәй, аңлатып яҙырға:

15. Түбәндәге шиғыр юлдарында ни өсөн нөктәле өтөрҙәр ҡуйылған, тулы яуап яҙырға:

Оҡшаһа һиңә сәскәләр,

Йылға ярында гөлдәр,

Шаулашып торған ҡамыштар,

Мөлдөрәп ятҡан күлдәр;

Оҡшаһа һиңә урмандар,

Киң ҡырҙар, хәтфә болон,

Дуҫтарың менән бергәләп,

Аунаҡлап йөрөгән урын;

Оҡшаһа һиңә ҙур тауҙар,

Күкһел таштары тауҙың;

Аҫыл бармаҡтарын һуҙып,

Атып килгәне таңдың;

Оҡшаһа һиңә дуҫтарың,

Һине уҡытҡан апаң;

Оҡшаһа ошо гүзәл ер,

Ошо Мөһабәт Ватан,  –

Шул була Мөхәббәт ҡошо,

Ул илтер һине данға,

Ул илтер һине йәшәүгә,

Илтер хеҙмәткә, яуға (Р. Ниғмәти). 

16. Ысын барлыҡтағы төрлө күренештәр тураһында ҙур тормош тәжрибәһенән сығып әйтелгән, ыҡсым формалы һәм тәрән мәғәнәле, тапҡыр һәм образлы һүҙҙәр теҙмәһе, халыҡ ижадының иң бороңғо төрҙәренең береһе нисек атала?

17. Әйтелгән маҡсаттарҙан сығып, һүҙҙәр, төрлө һүрәтләү саралары һайланыла. Әңгәмәнең урынына, маҡсатына, тыңлаусының һәм уҡыусының кем булыуына ҡарап, фекерҙе, уйҙы нисегерәк итеп төрләндереп биреү кәрәклеге тыуа, һәм ундай телмәрҙең үҙенә генә ҡараған үҙенсәлекле билдәләре һәм һыҙаттары була. Уларҙың һәр ҡайһыһы әҙәби телдә айырым бер функцияны үтәп йөрөй. Бындай телмәр төрө нисек атала? Дөрөҫ яуапты билдәләргә:

 А) текст

 Б) эйәртеүле ҡушма һөйләм

 В) функциональ стиль

 Г) әкиәт

18. Түбәндәге шиғырҙа «алтын» һүҙе ниндәй мәғәнәләр бирә? Автор ниндәй маҡсат менән ҡулланған? Һүрәтләү саралары булараҡ төрҙәрен билдәләргә:

Был юлы һин диңгеҙ буйлап килдең.

Ҡомло буш яр ине алдыңда.

Шул ярға һин аяҡ баҫҡан һайын,

Ҡом әйләнә барҙы алтынға.

Аҡсарлаҡтар күкһел ҡанаттарын

Алтын томандарға мандылар.

Һин усыңа ҡабырсаҡтар алдың,

Улар ынйы булып яндылар.

Һин эйелеп һөйҙөң бик һаҡ ҡына

Тулҡындарҙың туҙғаҡ ялдарын.

Ҡағылыуың булды, бар даръяны

Офоҡҡаса алтын ялманы.

Хатта ҡояш ул көн күктә түгел,

Алтын биҙәк ине – түшеңдә.

Донъяны мин шундай күрҙем бер ҡат

Әллә өндә, әллә төшөмдә.

Киткәндә һин урман аша киттең,

Алтын һуҡмаҡ – һинең эҙ ине,

Ағастарҙа алтын моңһоулығы – 

Эйе, быныһы инде көҙ ине (М. Кәрим).

19. Бирелгән өҙөктөң ниндәй стилдә бирелеүен күрһәтеүсе һүҙҙәрҙе табып, ни өсөн ҡулланылыуын аңлатып яҙырға:


Ишек ябылмаҫ борон беҙ эскә ағылдыҡ. Индек тә, сәләм бирергә лә онотоп, ҡатып ҡалдыҡ. Шүрлектәрҙә күперелеп торған ҡаластар теҙелгән, сөйҙәрҙә бөйәт-бөйәт итеп бәйләнгән төрлө-төрлө керәндилдәр эленгән, әрйәләрҙә ҡыҙыл билле перәниктәр мыжғып ята. Тағы әллә ниндәй хәлүәләр ҙә әлүәләр ауыҙға керергә тора. Бына ҡайҙа ул һыйҙың ояһы!

Беҙгә ҡарап, лавкасының күҙе дүрт булды. Беҙ ҙә өндәшмәйбеҙ, ул да һүҙ ҡушмай. Тәүҙә беҙҙән шөрләне, ахырыһы. Үлсәү табағында ятҡан ҙур ғына гер ташын үрелеп алды. Беҙ, әҙәп һаҡлап, ишек төбөндә генә торабыҙ. Ни эшләптер, ул ҡуҙғалмай, сырайы ла һытыҡ күренә. Ҡайһы еребеҙҙелер килештермәне буғай. Улай әҙәм оҡшатмаҫ еребеҙ юҡ кеүек тә...


Әллә күпме шулай торғас, ҡалын йылтыр ирендәрен саҡ ҡына ҡыймылдатып, теге беҙҙән һорай һалды:


– Нимә кәрәк һеҙгә, йолҡоштар?


– Беҙ йолҡоштар түгел, иптәш, беҙ ауылдан килдек! – тине Шәһиҙулла, үҙебеҙҙең абруйҙы юғары тотоп. 


– Батша һарайынан килмәгәнегеҙҙе күреп торам, иптәш йолҡоштар, – ул тамаҡ төбө менән ҡых-ҡых көлөргә кереште, уның йәйәңке итләс битенә бешкән сөгөлдөр төҫө инде. – Шулай ҙа ни тип беҙҙең тарафтарға рәхим иттегеҙ? – Усындағы герҙе һикертеп алды (М. Кәрим).

20. Бирелгән текстан аҫтына һыҙылған һүҙҙәрҙең синоним формаларын уйлап яҙырға:


Был төшөмдө мин үткән төндә күргәйнем, ә бөгөн ул өс ҡаптырмамды, ике ҡармағымды, аҡтыҡҡы ҡап шырпымды отоп алды. Хәйерселектең инде сигенәетеп ҡайтып инһәм, Оло инәйем аҡ эт бәләһен ҡара эткә һылап тора.

– Сәлих ағайым  тәмәке тартмай ул, Оло инәйем, тип тегенең араһына керҙем. Нисек инде үҙ ғәйебемде күрәләтә кеше өҫтөнә ауҙарайым.

– Көндөң көнөндә ҡайҙа була һуң шул саҡлы шырпы?

– Әлләсе... Хәҙер бит шырпыны бик алама сығара башланылар. Өстө сыйаһың, берәүһе тоҡана. Шуға күрә бәрәкәте юҡ, - тип мин кешенән ишеткән һүҙҙе әйтә һалдым. Оло инәйем йылмайып ҡуйҙы:

· Һин әжәлгә лә сәбәп табырһың да ул, синнай... Бар, ҡараңғы төшкөләгәнсе, лавкаға барып ҡайт.

Бик ялҡау килһә лә, Оло инәйемдең һүҙен йығып булмай.


Ағайымдар әле урман эшенән ҡайтмаған. Өйҙә ул да мин генә.

– Ҡоба һыйыр бөгөн таңда йөрөй. Төнөн быҙаулай-нитә ҡалһа, фонарь тоҡандырып сығырлыҡ та шырпы юҡ. Көндәр ана ниндәй зәһәр...  Быҙауын туңдырып ҡуймаһаҡ инде... – Быларҙы Оло инәйем минең өсөн һөйләй, мин башҡарасаҡ йомоштоң үтә ҙур икәнлеген төшөндөрә (М. Кәрим).

